
КОМИ РЕСПУБЛИКАСА ПРАВИТЕЛЬСТВОЛÖН ШУÖМ
Коми Республика мутасын кар стрöитöм йылысь законодательство торкöмын помкаяс индан правилöяс йылысь

Россия Федерацияса кар стрöитан кодекслöн 62 статья серти Коми Республикаса Правительство шуис:

1. Вынсьöдны Коми Республика мутасын кар стрöитöм йылысь законодательство торкöмын помкаяс индан правилöяс содтöд серти.

2. Тайö шуöмсö олöмö пöртöм бöрся видзöдны Коми Республикаса Юралысьöс вежысь – Коми Республикаса архитектура, стрöитчöм да коммунальнöй овмöс кузя министр И.А. Поздеевлы.

Коми Республикаса Юралысь                                               В. Торлопов

Сыктывкар

2007 вося май 21 лун

91 №
ВЫНСЬÖДÖМА

Коми Республикаса Правительстволöн

2007 во май 21 лунся 91 №-а шуöмöн

(содтöд)

Коми Республика мутасын кар стрöитöм йылысь законодательство торкöмын помкаяс урчитан 

ПРАВИЛÖЯС

1. Тайö Правилöяссö лöсьöдöма Россия Федерацияса кар стрöитан кодекс серти да индöма дзоньвидзалун видзан, велöдан, культура, шойччан, спорт объектъяс да социальнöй да коммунально-бытöвöй мукöд объект, транспорт инфраструктура, вузасян, öтувъя сёян-юан объектъяс, делöвöй, административнöй, финансöвöй, религиознöй объектъяс, оланін фонд объектъяс (торъя оланін стрöитан объектъяс кындзи), кутшöмъяс оз лоны ёна öпаснöй, техника боксянь сьöкыд да паныдасьлытöм объектъясöн (водзö – капитальнöй стрöитчан объектъяс), стрöитігöн кар стрöитöм йылысь законодательство торкöмын помкаяс урчитан пöрадок.

2. Кар стрöитöм йылысь законодательство торкöмын помкаясыс урчитсьöны сэк, кор мортлöн олöмлы либö сылöн дзоньвидзалунлы, торъя мортлöн либö юридическöй кывкутысьлöн эмбурлы вöчсьö лёктор, мый петкöдчö капитальнöй стрöитчан объектъяс стрöитігöн, выльмöдігöн, капитальнöя дзоньталігöн (водзö – лёктор вöчöм).

3. Кар стрöитöм йылысь законодательство торкöмын помкаяссö урчитö Коми Республикаса архитектура, стрöитчöм да коммунальнöй овмöс министерствоöн котыртöм техническöй комиссия (водзö – Комиссия).

4. Коми Республикаса архитектура, стрöитчöм да коммунальнöй овмöс министерствоöн (водзö – Министерство) Комиссия котыртöм йылысь видлалöм вылö подувнас лоö:

1) торъя мортсянь да (либö) юридическöй кывкутыссянь либö найöс петкöдлысьяссянь лёктор вöчöм йылысь шыöдчöм;
2) капитальнöй стрöитчан объект стрöитігöн, выльмöдігöн, капитальнöя дзоньталігöн ас бöрсяыс лёктор вайöдысь аварийнöй ситуация лоöм йылысь стрöитчысь мортсянь юöртöм;
3) государственнöй органъяслöн да (либö) меставывса асвеськöдлан органъяслöн документъяс, кöні эмöсь кар стрöитöм йылысь законодательство торкöм йылысь, мый вайöдö ас бöрсяыс лёктор, юöръяс;
4) кар стрöитöм йылысь законодательство торкöм йылысь, мый вайöдö ас бöрсяыс лёктор, мукöд источникысь босьтöм юöръяс.
5. Министерство видлалö тайö Правилöяслöн 4 пункт серти босьтöм юöрсö да сійö воан лунсянь 10 лунöн примитö Комиссия котыртöм йылысь решение.

6. Заинтересованнöй йöз, а сідзжö торъя мортöс петкöдлысьяс да налöн öтувъяс кар стрöитöм йылысь законодательство торкöмын помкаяс индігöн вермасны участвуйтны Комиссиялöн уджын кыдзи наблюдайтысьяс.

Заинтересованнöй йöзöн вермасны лоны йöз, кодъяс Россия Федерацияса кар стрöитан кодекс серти лыддьыссьöны кыдзи стрöитчысь, заказчик, инженернöй корсьысьöмъяс нуöдысь морт, проектнöй документъяс дасьтысь морт, стрöитчысь морт либö найöс петкöдлысьяс, а сідзжö проектируйтан да стрöитчан юкöнын экспертнöй организацияöс петкöдлысь.

Заинтересованнöй йöз Комиссиялöн корöмъяс серти да Комиссияöн урчитöм кадö сетöны сылы кар стрöитöм йылысь законодательство торкöмын помкаяс индöм вылö колана юöр, документъяс, справкаяс, инженернöй корсьысьöмъяс, капитальнöй стрöитчан объектъясын проектируйтöм, стрöитчöм, выльмöдöм, капитальнöя дзоньталöм кузя уджъяс нуöдöмкöд йитчöм юöръяс, а сідзжö вöдитчан стрöительнöй материалъяслысь (конструкцияяслысь) образецъяс (пробаяс) пыртöмöн.

7. Кар стрöитöм йылысь законодательство торкöмын помкаяс индöм могысь Комиссия збыльмöдö татшöм могъяс:

1) индö кар стрöитöм йылысь законодательство торкöмын збыльлунсö, тöдмалö торкалöмъяссö,  а сідзжö найöс артмöдысь лоöмторъяссö;

2) кор абуöсь техника боксянь регламентъяс, видзöдö кар стрöитігöн быть колана стрöитчан нормаяс да правилöяс, Россия Федерацияса государственнöй стандартъяс, мукöд правовöй акт олöмö пöртöм бöрся "Техника боксянь регулируйтöм йылысь" Федеральнöй оланпаслöн 46 статьяса 1 пунктын индöм могъяслы лöсялана юкöнын;
3) индö лёктор вöчöмлысь торъяланлунсö да сылысь ыдждасö;

4) индö кар стрöитöм йылысь законодательство торкöм да лёктор лоöм костын помкасö да кывкöрталан йитöдсö, а сідзжö йöзöн мыж вöчöм вылö индысь лоöмторъяссö;

5) индö мортлы олöм вылö бур условиеяс выльысь лöсьöдöм кузя колана мераяс.
8. Тайö Правилöясса 7 пунктын индöм могъяс збыльмöдöм вылö Комиссия вермö нуöдны татшöм мероприятиеяс:

1) гöгöрбок видзöдалö капитальнöй стрöитчан объектъяс, а сідзжö торъя мортлысь либö юридическöй кывкутысьяслысь, кодъяслы вöчöмаöсь лёктор, эмбурсö, сы лыдын фото- да видеосъёмкаöн вöдитчöмöн, да колана документъяс, тшöтш схемаяс да чертёжъяс, содтöмöн гижö акт;
2) корö заинтересованнöй йöзлысь территориальнöй планируйтан, кар стрöитöм зонируйтан, мутасъяс планируйтан, капитальнöй стрöитчан объект архитектура да стрöитчöм боксянь проектируйтан (инженернöй корсьысьöмъяс пыртöмöн) материалъяс, öтувъя да торъя журналъяс, олöмö пöртана документъяс да мукöд документ, справкаяс, юöръяс, гижöда гöгöрвоöдöмъяс, найöс видлалö да донъялö;
3) примитö торъя мортсянь да (либö) юридическöй кывкутысьяссянь, кодъяслы вöчöмаöсь лёктор, гражданаöс да налысь öтувъяссö мукöд петкöдлысьсянь документъяс, справкаяс, юöръяс, а сідзжö гöгöрвоöдöмъяс;

4) котыртö тайö Правилöясса 7 пунктын индöм могъяс олöмö пöртöм могысь колана экспертизаяс, туялöмъяс, лабораторнöй да мукöд испытание, а сідзжö донъялö вöчöм лёкторыслысь ыдждасö.
9. Комиссиялöн удж кузя вöчсьö помшуöм, кöні эмöсь Россия Федерацияса кар стрöитан кодекслöн 62 статьяса 6 юкöнын индöм юалöмъяс кузя кывкöртöдъяс.

Сэк, кор Комиссия оз ошкы тайö Правилöяслöн 7 пунктса 1 да 4 подпунктъясын индöм юалöмъяслысь кывкöртöдъяссö, сетö омöль помшуöм, кöні вермасны не лоны вöчöм лёктор да сылöн ыджда йылысь кывкöртöдыс, а сідзжö мортлы олöмын бур условиеяс выльысь лöсьöдöм кузя мераяс йылысь вöзйöмъяс.
10. Комиссиялысь помшуöмсö вынсьöдö Министерство.
Комиссиялысь помшуöмсö вынсьöдöмкöд öттшöтш Министерство примитö Комиссия удж помасьöм йылысь решение. Сэк, кор Комиссия сетö кывкöртöд сы йылысь, мый торъя мортлы да (либö) юридическöй кывкутысьлы лёктор вöчöмыс абу йитчöма кар стрöитöм йылысь законодательство торкöмкöд, Министерство индö орган, кытчö колö ыстыны материалъяссö водзö видлалöм вылö.

11. Министерство 10 лун чöжöн ыстö Комиссияöн вынсьöдöм помшуöмсö йöзöс юöртан средствоясö официальнöя йöзöдöм могысь.

12. Комиссиялöн помшуöм копия ыстыссьö (сетсьö) тайö Правилöясса 11 пунктын индöм кадколастö:

1) торъя мортлы да (либö) юридическöй кывкутысьлы, кодлы вöчöмаöсь лёктор;

2) заинтересованнöй йöзлы, кодъяс участвуйтісны кар стрöитöм йылысь законодательство торкан помкаяс индігöн кыдзи наблюдайтысьяс да (либö) кодъяслысь уджсö Комиссиялöн помшуöмын донъялöма;

3) гражданалы да налысь öтувъяссö петкöдлысьяслы – гижöда корöм серти.

13. Заинтересованнöй йöз, а сідзжö тайö Правилöясса 6 пунктын индöм гражданаöс да нылысь öтувъяссö петкöдлысьяс сэк, кор найö абу сöгласöсь Комиссиялöн помшуöмкöд, вермöны сы кузя вензьыны ёрд пöрадок серти.
14. Кар стрöитöм йылысь законодательство торкан помкаяс индан кадколастыс урчитсьö Министерствоöн Комиссия котыртöм йылысь решение примитігöн, но оз вермы нюжавны тайö Комиссия котыртöмсянь 3 тöлысьысь дырджык.

15. Комиссия котыртан да сылöн уджлысь пöрадоксö, а сідзжö Комиссияöн лöсьöдöм документъяс форма да сюрöс дорö корöмъяссö (помшуöм кындзи), урчитö Министерство.

исп. Исакова

6 661 пас                                                                                                                                 
